
V

(Avviżi)

PROĊEDURI AMMINISTRATTIVI

IL-QORTI TAL-AWDITURI

AVVIŻ TA' POST BATTAL ECA/2016/6

Kap tas-Sigurtà

(Grupp tal-funzjoni AD, gradi 10 sa 12)

Segretarjat Ġenerali – Direttorat tar-Riżorsi Umani, Finanzi u Servizzi Ġenerali (SG1)

(2016/C 194 A/01)

MIN AĦNA

Il-Qorti Ewropea tal-Awdituri hija l-istituzzjoni tal-Unjoni Ewropea mwaqqfa bit-Trattat biex twettaq l-awditu tal-finanzi 
tal-UE. Bħala l-awditur estern tal-UE, hija tgħin fit-titjib tal-ġestjoni finanzjarja tal-UE u taġixxi bħala gwardjan indipendenti 
tal-interessi finanzjarji tal-kontribwenti.

Il-Qorti hija bbażata fil-Lussemburgu.

It-tim tas-sigurtà huwa inkarigat mis-sigurtà tal-istituzzjoni u mill-miżuri kollha ta' sigurtà u sikurezza għall-binjiet tagħha, 
għall-ivvjaġġar tal-persunal fuq xogħol u għal kwistjonijiet organizzazzjonali li jikkonċernaw is-sigurtà u s-sikurezza.

X’QEGĦDIN NOFFRU

Il-Qorti ddeċidiet li tniedi proċedura ta' reklutaġġ għall-pożizzjoni ta' Kap tas-Sigurtà fuq il-bażi tal-Artikolu 29(2) tar- 
Regolamenti tal-Persunal għall-Uffiċjali tal-Unjoni Ewropea. Din il-proċedura tal-għażla se ssir b'mod parallel mal-proċeduri 
ta' reklutaġġ interni u interistituzzjonali biex b'hekk tintlaħaq firxa usa' ta' kandidati.

Is-salarji bażiċi ta' kull xahar għall-gradi AD10 (fl-ewwel skala), AD11 (fl-ewwel skala) u AD12 (fl-ewwel skala) huma ta' 
EUR 8 324,49, EUR 9 418,62 u EUR 10 656,56 rispettivament. Skont il-kundizzjonijiet stabbiliti fir-Regolamenti tal- 
Persunal, ċerti allowances jistgħu jiġu miżjuda mas-salarju bażiku, li huwa suġġett ukoll għat-taxxa tal-UE u huwa eżentat 
mit-taxxa nazzjonali.

X’QEGĦDIN INFITTXU

Aħna qegħdin infittxu kap tas-sigurtà dinamiku b'mill-inqas 10 snin ta' esperjenza professjonali u b'livell għoli ta' 
disponibbiltà, inklużi fi tmiem il-ġimgħa u btajjel pubbliċi.

Taħt l-awtorità tad-Direttur tar-Riżorsi Umani, Finanzi u Servizzi Ġenerali, il-Kap tas-Sigurtà se:

— ikun inkarigat mis-Servizz tas-Sigurtà u s-Sikurezza (Segretarjat Ġenerali);

— iwettaq valutazzjonijiet tat-theddid biex jiżgura li jiġu introdotti miżuri xierqa, b'mod f'waqtu u effettiv, fil-qasam ta' 
apparat u proċeduri ta' maniġġjar ta' kriżijiet, inklużi aspetti ta' evakwazzjoni;

— iwettaq analiżijiet regolari tas-sitwazzjonijiet u japplika għodod rikonoxxuti ta' analiżi tar-riskju;

— ikun inkarigat mill-kooperazzjoni u l-iżvilupp ta' kuntatti professjonali mal-pulizija u d-dipartimenti tas-sigurtà lokali, 
mal-kontropartijiet minn istituzzjonijiet oħra tal-UE, u mad-dipartimenti tas-sigurtà fl-Istati Membri.

Din il-proċedura tal-għażla hija miftuħa għall-kandidati li, fid-data ta' għeluq għall-applikazzjonijiet, ikollhom:

Skont l-Artikolu 5 tar-Regolamenti tal-Persunal:

— livell ta’ edukazzjoni li jikkorrispondi għal studji universitarji kkompletati, iċċertifikat b’diploma meta l-perjodu normali 
tal-edukazzjoni universitarja jkun ta’ erba’ snin jew aktar, jew

— livell ta' edukazzjoni li jikkorrispondi għal studji universitarji kkompletati, iċċertifikat b'diploma, u esperjenza 
professjonali xierqa ta' mill-anqas sena meta l-perjodu normali tal-edukazzjoni universitarja jkun mill-inqas ta' tliet snin, 
jew

— fejn iġġustifikat fl-interessi tas-servizz, taħriġ professjonali ta' livell ekwivalenti.

Għarfien tajjeb tal-Ingliż u tal-Franċiż huwa essenzjali għal raġunijiet operazzjonali; l-għarfien ta' lingwi oħra jkun ta' 
vantaġġ.

Il-kandidati jrid ikollhom ukoll:

— prova ta' esperjenza professjonali ta' livell għoli fil-forzi tas-sigurtà, fil-pulizija jew fil-militar (uffiċjal ta' klassifikazzjoni 
għolja), liema esperjenza tkun inkisbet f'wieħed mill-Istati Membri tal-UE wara l-kisba tal-kwalifika msemmija hawn fuq. 
Din għandha tkun ta' mill-inqas 10 snin għall-grad AD10, 12-il sena għall-grad AD11 u 15-il sena għall-grad AD12;

— esperjenza operazzjonali prattika fit-tmexxija ta' timijiet relatata mal-protezzjoni ta' persunal, binjiet, assi perimetrali 
jew informazzjoni;

— esperjenza professjonali fit-tħejjija ta' analiżijiet tat-theddid u ta' rapporti;

— kapaċità li jiżviluppaw kuntatti professjonali mal-pulizija u mad-dipartimenti tas-sigurtà;

— il-ħila li jaħdmu taħt stress u f'ċirkustanzi diffiċli.

Dawn li ġejjin ukoll jitqiesu bħala vantaġġ:

— prova ta' esperjenzi f'żoni ta' riskju għoli (ambaxxati, konsulati, organizzazzjonijiet internazzjonali,…);

— esperjenza fit-trattament ta' kwistjonijiet li huma strettament kunfidenzjali;

— il-ħila li jikkontribwixxu għall-iżvilupp ta' strateġiji u proċeduri ta' sigurtà;

— taħriġ tekniku speċifiku fil-qasam tas-sigurtà;

— taħriġ fis-salvataġġ (mediku) bażiku.

POLITIKA TA' REKLUTAĠĠ

Il-Qorti timpjega fuq il-bażi ta' opportunitajiet indaqs b'politika ta' nondiskriminazzjoni u tilqa' applikazzjonijiet mingħand 
kemm irġiel kif ukoll nisa mill-bażi ġeografika l-aktar wiesgħa possibbli fost l-Istati Membri tal-UE. Il-Qorti toffri miżuri 
għar-rikonċiljazzjoni tal-ħajja professjonali u privata u tista' tipprovdi aġġustamenti fuq il-post tax-xogħol għal persuni 
b'diżabbiltà.

KUNDIZZJONIJIET TA' REKLUTAĠĠ

Skont l-Artikolu 28 tar-Regolamenti tal-Persunal, il-kandidat li jintgħażel irid:

— ikun ċittadin ta’ Stat Membru tal-UE;

— ikun intitolat għad-drittijiet kollha tiegħu bħala ċittadin;

— ikun wettaq kull obbligu impost fuqu mil-liġijiet ta' reklutaġġ dwar is-servizz militari;

— jissodisfa r-rekwiżiti dwar il-karattru meħtieġa għad-dmirijiet involuti.

PROĊEDURA TAL-GĦAŻLA

L-applikazzjonijiet li jkunu eliġibbli jiġu eżaminati minn panel ta' reklutaġġ. Wara dan l-eżami, l-aħjar 10 kandidati (il- 
massimu) jintalbu jħejju studju tal-każ li mbagħad huma jippreżentaw f'intervista.

Fi tmiem din il-proċedura, il-panel ifassal lista ta' riżerva tas-sitt kandidati li jissodisfaw bl-aħjar mod il-kriterji stabbiliti 
f'dan l-avviż ta' post battal, ikklassifikati skont ordni alfabetika.

Din il-lista tkun valida sal-31 ta' Diċembru 2017 u tista' tiġi estiża.

PREŻENTAZZJONI TAL-APPLIKAZZJONIJIET

L-applikazzjonijiet iridu jinkitbu bl-Ingliż jew bil-Franċiż, u għandhom jintbagħtu bl-e-mail fl-indirizz li ġej: vacancies@eca. 
europa.eu.

Nitolbuk tikkwota r-referenza għal dan l-avviż ta’ post battal fil-linja tas-suġġett. L-applikazzjonijiet iridu jkunu 
akkumpanjati mid-dokumenti li ġejjin:

— ittra ta’ motivazzjoni ta' mhux itwal minn paġna waħda;

— CV aġġornat ta' mhux itwal minn tliet paġni fil-format “Europass” (ara: http://europass.cedefop.europa.eu);

— id-dikjarazzjoni formali mehmuża, ikkompletata, ffirmata u datata kif meħtieġ;

— żewġ ittri ta' referenza minn postijiet tax-xogħol preċedenti.

Kull applikazzjoni li ma ssegwix strettament dawn l-istruzzjonijiet ma tiġix ikkunsidrata

Id-data ta' għeluq għall-applikazzjonijiet hija t-30 ta' Ġunju 2016, f'nofsinhar.

TALBA GĦAL REVIŻJONI – PROĊEDURI TA' APPELLI – ILMENTI LILL-OMBUDSMAN EWROPEW

Jekk, f'xi stadju tal-proċedura tal-għażla, inti tqis li xi deċiżjoni tolqtok b'mod negattiv, tista' tuża l-mezzi li ġejjin:

TALBA GĦAL REVIŻJONI TAD-DEĊIŻJONIJIET MEĦUDA MILL-BORD TA' PRESELEZZJONI

Fi żmien 10 ijiem mid-data tal-komunikazzjoni li tgħarrfek bid-deċiżjoni meħuda mill-bord ta' preselezzjoni, inti tista' 
tressaq talba bil-miktub għal reviżjoni ta' tali deċiżjoni, u tagħti r-raġunijiet tat-talba tiegħek. Din trid tintbagħat lill-indirizz 
li ġej: vacancies@eca.europa.eu

PROĊEDURA TA' APPELL

Inti tista’ tippreżenta lment kontra deċiżjoni tal-Awtorità tal-Ħatra, skont l-Artikolu 90(2) tar-Regolamenti tal-Persunal 
għall-Uffiċjali tal-Unjoni Ewropea, fi żmien tliet xhur min-notifika tad-deċiżjoni, lil:

Il-Qorti Ewropea tal-Awdituri
Is-Segretarju Ġenerali
12, rue Alcide de Gasperi
L-1615 Luxembourg
LUXEMBOURG

Inti tista’ tippreżenta appell ġudizzjarju skont l-Artikolu 91 tar-Regolamenti tal-Persunal lil:

It-Tribunal għas-Servizz Pubbliku tal-Unjoni Ewropea
Rue du Fort Niedergrünewald
2925 Luxembourg
LUXEMBOURG

ILMENTI LILL-OMBUDSMAN EWROPEW

Bħal kull ċittadin ieħor tal-UE, inti tista' tippreżenta lment lil:

L-Ombudsman Ewropew
1 avenue du Président Robert Schuman – BP 403
67001 Strasbourg Cedex
FRANZA

skont l-Artikolu 228(1) tat-Trattat dwar il-Funzjonament tal-Unjoni Ewropea u skont il-kundizzjonijiet stabbiliti fid- 
Deċiżjoni 94/262/KEFA, KE, Euratom tal-Parlament Ewropew tad-9 ta' Marzu 1994 rigward ir-regolamenti u l- 
kundizzjonijiet ġenerali li jirregolaw it-twettiq tal-obbligi tal-Ombudsman (1).

Għandek tinnota li lmenti ppreżentati lill-Ombudsman Ewropew ma għandhom l-ebda effett sospensiv fuq il-perjodu ta' 
żmien stabbilit fl-Artikolu 90(2) u fl-Artikolu 91 tar-Regolamenti tal-Persunal għall-preżentazzjoni ta' lmenti jew appelli lit- 
Tribunal għas-Servizz Pubbliku tal-Unjoni Ewropea skont l-Artikolu 270 tat-Trattat dwar il-Funzjonament tal-Unjoni 
Ewropea.

PROTEZZJONI TAD-DATA

Skont l-Artikolu 7(3) tar-Regolament (KE) Nru 45/2001 tal-Parlament Ewropew u tal-Kunsill tat-18 ta’ Diċembru 2000 
dwar il-protezzjoni ta' individwu fir-rigward tal-ipproċessar ta’ data personali mill-istituzzjonijiet u l-korpi tal-Komunità 
u dwar il-moviment liberu ta’ dik id-data (2), il-Qorti tipproċessa d-data personali biss għall-għanijiet li għalihom tkun ġiet 
ipprovduta. 

(1) ĠU L 113, 4.5.1994, p. 15.
(2) ĠU L 8, 12.1.2001, p. 1.

http://eur-lex.europa.eu/legal-content/MT/AUTO/?uri=OJ:L:1994:113:TOC&amp;toc=OJ:C:2016:064A:FULL


1.6.2016 MT Il-Ġurnal Uffiċjali tal-Unjoni Ewropea C 194 A/5



C 194 A/6 MT Il-Ġurnal Uffiċjali tal-Unjoni Ewropea 1.6.2016



1.6.2016 MT Il-Ġurnal Uffiċjali tal-Unjoni Ewropea C 194 A/7



C 194 A/8 MT Il-Ġurnal Uffiċjali tal-Unjoni Ewropea 1.6.2016



1.6.2016 MT Il-Ġurnal Uffiċjali tal-Unjoni Ewropea C 194 A/9



C 194 A/10 MT Il-Ġurnal Uffiċjali tal-Unjoni Ewropea 1.6.2016


